
Legerik gabeko herrialdea 

hamalau urteko gatazka. Somaliako Gobernua iaz osatu zuten arren, gerra jauntxoen esku jarraitzen du herrialdeak; Ali Mohamed Ghedi lehen ministroa berriki itzuli ahal izan da, erbestean egon ondoren. 

arantxa elizegi 
Thomas Hobbes filosofoak esana da aginterik gabe bizitza bakartia, pobrea, itsusia, gogorra eta motza dela. Somalian badute ordena jartzeaz arduratuko den Gobernua. Hura, baina, ez da ordena jartzeko gai. Somaliarrek ez dute, agian, Hobbes filosofoa ezagutuko, baina badakite nolakoa den ordenarik gabeko bizitza. Duela gutxi arte, Somalia zen gobernurik gabeko munduko herrialde bakarra. 

Duela hamalau urte, Mohamed Siad Barre agintetik kendu zutenean, gerra jauntxoek euren artean banatu zuten herrialdea. Iaz, herritarrek Abdullahi Yusuf hautatu zuten presidente, eta horrek, berriz, Ali Mohamed Ghedi aukeratu zuen lehen ministro. Azken hori joan zen asteburuan itzuli zen Jawaharrera (Somalia). Berarekin batera hainbat legebiltzarkide eraman zituen. Orain arte Nairobin (Kenya) egon dira atzerriratuta. Egun, han jarraitzen du presidenteak. Maiatzean, ordea, Legebiltzarreko kide diren zenbait gerra jauntxo Muqdishora, hiriburura, itzuli ziren, presidentearen borondatearen aurka. Gobernuaren egoitza non ezarri. Hori da legebiltzarkide eta Gobernuko kideen artean eztabaida gehien eragin dituen auzietako bat. Berez, Muqdishon dago egoitza. Hura, baina, erabat suntsitua dago 14 urteko konfrontazioen ostean, eta haren hondakinen artean, nora joan ez duten somaliarrak bizi dira. Horretaz gain, Yusuf presidentearekin oso gustura sentitzen ez diren gerra jauntxoen kontrolpean dago hiria. Beraz, bai presidenteak eta bai lehen ministroak berak Jawharren edo Baidoan jarri nahi dute egoitza. Zenbait buruzagik,ordea, ez dute halakorik onartzen, eta Gobernua hiriburuan ezartzea exijitzen dute. Jawharreko eta Baidoako gerra jauntxoek ez dute nahi Gobernua bi hiri horietan jartzea. Jawarreko buruzagiak haserre daude, duela egun batzuk Yusuf Somaliara itzultzekoa zenean hara joan ez zelako. Egun hartan lurreratzeko arazoak izan zituen presidentearen hegazkinak, eta Yemenera joan behar izan zuen. 
Etiopiarekiko harremanak Somaliarren eta Etiopiaren arteko harremanak ez dira oso onak. Somalia behin baino gehiagotan saiatu izan da Etiopiaren menpe dauden eta gehiengo somaliarra duten eskualdeak bereganatzen. Alferrik. 

Muqdishu kontrolatzen duten gerra jauntxoen esku daude Gobernuko zenbait kargu. Hala ere, horietako asko ez datoz bat Yusuf presidentearekin. Haren alde dauden gerrillariei armak ematea leporatzen diote Etiopiari, eta Somaliaren betiko etsai izan den herrialdearekin lankidetzan aritzea Yusufi. Etiopiak ukatu egin du presidentearen jarraitzaileei armak eman izana.Hala ere, klanen arteko konfrontazioak dira Somaliaren arazo nagusia. Zenbaiten esanetan, nahasteak iraun duen hamalau urteotan, Etiopia klanen arteko etsaitasunaz baliatu da herrialdea ahultzeko. Hala ere, Yusuf gustura dago herrialde horren babesa duelako, eta, hala behar izanez gero, hari laguntza eskatuko dio gerra jauntxoei aurre egiteko.Somaliako Gobernuak behin baino gehiagotan eskatu izan die laguntza atzerriko tropei. Nazio Batuen Erakundeak aspaldian zituen bidaltzekoak kasko urdinak, baina erabakia atzeratu egin da. Afrikako Batasunak ere tropak bidaltzekoak zituen, baina hark ere ebazpena atzeratu egin du, segurtasun eza argudiatuta.Muqdishu kontrolatzen duten klanetako buruzagiek bat egin dute. Horrela hiriburua seguruagoa izango da, haien esanetan. Gobernua, aldiz, beldur da exekutiboaren aurkako erasoak ez ote diren gogortuko. Horiek horrela, diru emaileak Gobernua bultzatzen ari dira Somaliara itzul dadin.Urteetan gerra jauntxoen menpe egon ostean, herritarrek bakean bizitzeko itxaropena galdu dute. Somaliako eskola eta erietxe gehienak erabat suntsituta daude, eta zutik daudenak bizileku gisa erabiltzen dituzte etxerik gabe geratu direnek. Atzerriko giza laguntzarako erakundeek ere herrialdetik ihes egin dute, gerrillarien erasoak direla eta. 


 Kronologia 

1960: Erresuma Batuaren eta Italiaren menpe zeuden eskualdeek independentzia lortu eta batu egin ziren Somaliako Errepublika Batua izenarekin. Abdullah Osman Daar izendatu zuten presidente. 

1964: Konfrontazioak Etiopiako Armadarekin. 

1967: Abdi Rashid Ali Shermarkek bereganatu zuen presidentetza. 

1969: Estatu kolpea jo, presidentea hil eta agintea lortu zuen Muhammad Siad Barre. 

1977: Etiopiako Ogaden eskualdea okupatu zuen Somaliako Armadak. 

1978: Atzerriko soldaduen laguntzarekin, Ogadendik bota zituzten Somaliako tropak. 

1981: Gobernutik kanpo utzi zituzten Mijertyn eta Isaq klanak. Oposizioa sortu zen. 

1991: Kargutik kendu zuten Barre. Erresuma Batuaren menpe egondako Somaliland eskualdeko agintariek autonomia aldarrikatu zuten. 

1992: AEBek eta NBEk kasko urdinak bidali zituzten. Hiru urteren buruan tropak itzuli egin ziren, borrokak amaitu gabe. 

1998: Puntland eskualdeko buruzagiek independentzia aldarrikatu zuten. 

2000ko abuztua: Klanetako buruzagiek Abdulkassim Salat Hassan hautatu zuten presidente. 

2001eko apirila: Gerra jauntxoek, Etiopiaren babesarekin, sei hilabeteren buruan gobernu berria sortuko zutela iragarri zuten, Hassanen exekutiboari aurre eginez. 

2001eko maiatza: Dozenaka lagun hil ziren Armadaren eta gerrillarien arteko borroketan. 

2002ko maiatza: Hego-mendebaldeko sei barrutien independentzia aldarrikatu zuten gerra jauntxoek. 

2003ko apirila: Lehen aldiz presidentetzarako bozak egin ziren Somalilanden, eta Dahir Riyale Kahinek irabazi zituen. 

2004ko urtarrila: Bake prozesua hasi zuten Kenyan, eta legebiltzar berria eratzea hitzartu zuten. 

2004ko maiatza eta ekaina: Ehun hildako baino gehiago gerrillarien arteko borroketan. 

2004ko urria: Jarduneko legebiltzarrak Abdullahi Yusuf hautatu zuen presidente. 

2005eko apirila: Kenyan jarraitzen zuen Gobernuak, segurtasun arazoak zirela eta, baina hainbat buruzagi hautatu zituzten. 

2005eko maiatza: Muqdishu hiriburuan gutxienez zortzi lagun hil ziren tiroketa batean. 

2005eko ekainaren 18a: Ali Mohamed Ghedi lehen ministroa Nairobitik (Kenya) Jawharrera (Somalia) itzuli zen, hainbat legebiltzarkiderekin batera.
